Жанар Таласпаева, "Рухани жаңғыру" жобалау кеңсесінің жетекшісі, М.Қозыбаев атындағы СҚМУ-дің профессоры.

Өркениет көшінде өрге басу жолы

Елбасымыз Нұрсұлтан Әбішұлы Назарбаевтың “Болашаққа бағдар: рухани жаң- ғыру" атты бағдарламалық мақаласы - тәуелсіз мемлекетіміздің бүгіні мен болашағы туралы тереңінен толғаған, ұлттық болмыс пен бірегейлікті сақтай отырып, сананы жаңғыртуға, ғылым мен білімге ұмтылуға үндейтін еңбек. Мақалада тәуелсіздігімізді одан әрі тұғырлы ету мәселелері, өркениетті елдердің қатарынан лайықты орын алып, кемел келешекке қадам басудың бағыт-бағдары, айқын жоспары көрініс тапқан. Ұлттық болмысымыз бен рухани құндылықтарымыздың өзегін сақтай отырып, өткеннің кейбір кертартпа тұстарынан арылуымыз керек деген өрелі ой, кестелі сөздері көңілімізден шықты. Біріншісі - ұлттық код, ұлттық мәдениет сақталмаса, ешқандай жаңғыру болмайды. Екіншісі - алға басу үшін ұлттың дамуына кедергі болатын өткеннің кертартпа тұстарынан бас тарту керек. Елбасының мұндағы меңзеп отырғаны - ұлттық бірегейлікті сақтай отырып, өркениет көшінен қалмау, даму, ілгерілеу, тек қана алға ұмтылу. Бұл ретте ұлттық құндылықтарды келесі ұрпаққа жеткізу үшін біз өзіміздің ұлттық кодымызды сақтауымыз керек. ¥лттық кодымызды сақтау үшін біз өзіміздің мәдени, тарихи, рухани құндылықтарымызды дамыта отырып, әлемнің озық жетістіктері мен жақсы қасиеттерін бойымызға сіңіруіміз керек. Бұл рухани жаңғырудың басты шарты болып табылатыны айқын.
Әлемдік аренада “бәсекеге қабілетті” болудың маңызды шарттары - заманауи технологияларды меңгере отырып, ғылым мен білімге ұмтылу, халықаралық коммер- циялық әрі концепциялық жобаларды жүзеге асырудың маңыздылығына айрықша ден қою. Бүгінде қарудың сесі емес, білімнің десі басатын заман. Сондықтан да білім - бүгінгінің басты қажеттілігі. Дүниетанымы кең, білімі терең, ойы ұшқыр адам ғана бәсекеге төтеп береді деген сөз.
Мен, білім саласында ұзақ жылдар еңбек еткен ұстаз ретінде осы бір сүбелі ой, кестелі сөздерді жан-тәніммен қуаттаймын. Өскелең ұрпақты әуелі білімге құштар болуға үндеудің маңызы зор екені анық. Елбасы өзінің ой-толғауында жастарымызды білім биігіне, ғибратты ғылымға, өнімді еңбекке бағыттап отыр. “Біз білімге бөлінетін бюджет шығыстарының үлесі жөнінен әлемдегі алдыңғы қатарлы елдердің санатына қосылып отырмыз. Табысты болудың басты факторы білім екенін әркім терең түсінуі керек. Жастарымыз басымдық беретін межелердің қатарында білім әрдайым бірінші орында тұруы шарт. Себебі, құндылықтар жүйесінде білімді бәрінен биік қоятын ұлт қана табысқа жетеді”, - деп Елбасының атап көрсетуінде терең мағына, парасатты пікіржатыр.
Мақалада көтерілген латын әліпбиі туралы тың ой, нақты шешім елді жаңа өзге- рістер белесіне бастары анық. Елбасымыздың көтеріп отырған мәселесі - тіл тазалығы. Латын әліпбиіне көшу - “Мәңгілік Елдің” рухани жаңғыруының басы болса, “Туған жер” бағдарламасы жаңа ғасырдағы әлемдік, өңірлік, ішкі-сыртқы тәуекелдерге қарсы тұра алатын отансүйгіштік пен елжандылық тәрбиесінің, ұлтжандылықтың кепілі болмақ. Халқымыз жаңа әліпби арқылы әлемдік өзгерістер көшіне, дамудың даңғыл жолына еркін араласа алады. Бұл бағытта атқарылар жұмыстар жетерлік. Ең бастысы, Қазақстан мемлекеті ұлттық тәуелсіз ел атанып, төрткіл дүниеге іргелі де еңселі істерімен танылып келе жатқаны - біз үшін зор бақыт. Міне, осынау қасиетті де қастерлі құндылығымызға бекем болып, тәуелсіздігімізді баянды ету жолында саяси және экономикалық реформаларды жүзеге асыра отырып, жаһандық сын-қатерлерге төтеп бере алатындай қуатты мемлекет болудың бірден-бір шарты - рухани жаңғыру екенін Мемлекет басшысы саралай жеткізді. Елбасы Нұрсұлтан Назарбаевтың ұсынған әрбір бағдарламасы еліміздің рухани дамуы жолындағы ізденістер мен асқақ армандарға толы нақты істерге негізделген жоспар деп қабылдаймыз.
Бұл бағытта Қызылжар өңірінде де айтарлықтай жұмыс жүргізіліп жатыр. Об- лысымызда “Рухани жаңғыру” бағдарламасын жүзеге асырудың желілік кестесі мен іс-шаралар жоспары жасалған. Сонымен қатар өңірлік комиссия мен сараптамалық кеңес құрылды, оның құрамында мемлекеттік органдардың, үкіметтік емес ұйымдардың, зиялы қауымның, бұқаралық ақпарат құралдарының өкілдері бар. М.Қо- зыбаев атындағы Солтүстік Қазақстан мемлекеттік университетінде өңірлік офис ашылған, ол бағдарламаның жүзеге асырылуына жауапты мемлекеттік органдармен тығыз байланыс орнатқан.
Өңіріміздегі бизнес субъектілері "Атамекен" қосымша бағдарламасының жүзеге асуына өздерінің қомақты үлестерін қосып жатыр. Олардың қаржылай демеушілік көрсетуімен облысымыздың аудандарында саябақтар мен шағын бақтар абаттандырылып, мектептер, спорт кешендері, сауықтыру орталықтары, ескерткіштер жөнделуде. Ауыл тұрғьіндары үшін медициналық, демалыс орталықтары салынды. Бүгіндері бағдарламаны орындауға елуден астам жеке кәсіпкер, бір жүзге жуық шаруа және фермерлік қожалық, 27 ірі және шағын бизнес субъектісі хал-қадерінше демеушілік көрсетуде. Мәселен, "Зенченко және К" коммандиттік серіктестігі құны 1 млрд. теңгеден астам ірі жобаларды іске асырса, "Дайындық" жауапкершілігі шектеулі серіктестігі ауылда дене шынықтыру-сауықтыру кешенін, үш тұрғын үй, Жансүгір батырдың кесенесін салуға 110 млн. теңге бөлді. Құрамына елуден астам агроқұрылым кіретін "Атамекен", "Әліби-Arpo", "Қазэкспортастық" сияқты ірі агрохолдингтер "Рухани жаңғыру" бағдарламасы шеңберінде 2018-2019 жылдары әлеуметтік нысандар мен жолдарды жөндеу бойынша жоспар жасаған, оның бірқатары бүгіндері орындалуда.

"Рухани жаңғыру" бағдарламасы шеңберінде үстіміздегі жылы "Мен мұражайға барамын" акциясы, "Мамандығым - рухани қазынам" кәсіптік шеберлік конкурсы, "Ордасы ұлы Абылайдың" облыс аудандарына көшпелі көрмесі, "Қаһарман тұлға - Қожаберген" көрмесі, "Өлке білгірлері" мұражайлық квестасы, "Киелі Қызылжар" бейне-конкурсы, "Би - рух тынысы" жетінші халықаралық хореографиялық ұжымдардың фестиваль-конкурсы және басқа да мәдени-бұқаралық іс-шаралар ұйымдастырылды. "Заман таспасы" жобасына сәйкес гаджеттердің көмегімен Петропавл қала​сының тарихи ескерткіштеріне туристік сапар жасауға болады. Қазақстан Республикасы Үкіметінің 2018 жылғы 31 наурыздағы қаулысымен "Ботай" республикалық мұражай-қорығы салынбақ. Қазір облыстық әкімдік Мәдениет және спорт министрлігімен бірлесіп оны жүзеге асыруды қолға алып отыр. Қызылжар өңірінде Абылай ханның, Қарасай мён Ағынтай батырлардың мемориалдық кешендері, Ботай қонысы, Құлсары батырдың, Қожаберген жыраудың кесенелері, Айғаным қыстауы еліміздің қасиетті жерлерінің картасына енгізілген. Облысымызда он алты ерекше қорғалатын табиғи аумақ белгіленген. Туристік сапар жасалатын аймақтарға Айыртау, Есіл, Қызылжар, Тайынша, Шал ақын аудандары мен Петропавл қаласы аумақтарындағы нысандар жатқызылған. Облыс орталығында туристер үшін "Грин парк", "Парк отель Пестрое", "Сосновый бор" демалыс базалары, ботаникалық бақ және басқалар тартымды болып табылады.

Қорған, Омбы, Түмен, Челябі облыстарымен жасалған шекаралық ынтымақтастық меморандумдары шеңберінде Қызылжар өңірінің қасиетті жерлері туралы ақпараттар Ресейдің туристік фирмалары офисінің желілері арқылы таратылады. Петропавл қаласындағы "Прогресс" турис​та фирмасы облысымыздың киелі орындарына туристік бағыттар жасады. Былтыр Жамбыл ауданында "Туған жер" фольклорлық-этнографиялық экспедициясы ұйымдастырылды. Оның барысында экс​педиция мүшелері ауданның он бес ауылында болып, елді мекендердің тарихымен, көрікті жерлерімен танысты.

Облысымызда 2018-2019 жылдарға арналған білім мекемелерінде мұражайлар ұйымдастыру тұғырнамасы жасалған. Қазір Қызылжар өңірінде 270 мектеп мүражайы жұмыс істейді. Үстіміздегі жылы Шал ақын ауданында "Асыл мұра" мұражайы ашылды. Биыл Германиядағы неміс театрының опера әншісі, тенор Қайыржан Жолдыбаев Уәлиханов ауданының 90 жылдық мерекесінде жерлестеріне тегін концерт қойды. Қазақстанның еңбек сіңірген әртісі Асылболат Смағұлов майлы бояумен салынған қырықтан астам суретінің көрмесін өткізді. Солтүстік Қазақстан мемлекеттік университетінің ғалымдары "Өлкетану" оқулығын жарыққа шығарды. Биыл Шымкент қаласы мен Жамбыл облысының бір жүзге жуық оқушысы біздің облысқа туристік сапар жасап, қасиетті жерлерді аралады. Оған жауап ретінде біздің оқушыларымыз да осы өңірлерге барды.

Сөзімізді қорыта келгенде, Мемлекет басшысының қоғамдық талқының, жалпы әңгіменің өзегіне айналып отырған "Болашаққа бағдар: рухани жаңғыру" атты мақаласы рухты халкымыздың көптен күткен, көңіліндегісін дөп басқан туынды болды. Ендігі біздің міндет - осы бастаманы ел болып қолдап, қуаттай отырып, оны баян​ды ету жолында аянбай еңбек ету болмақ. Сонда ғана бұл намысты нар ұстаным біз күткен бетбұрысқа бастап, ойы биік, рухы үстем халқымыз өркениет көшінде өрге басатын болады.

